
Malgrad questas cundiziuns da lavur 
fitg attractivas e bleras annunzias per il 
nov post, era da las persunas menziuna-
das sura, n’ha il cussegl da fundaziun betg 
pudì far in’elecziun cuntentaivla. Tenor 
infurmaziuns or da fontaunas fidadas 
n’avevan nagin(a)s da las aspirantas e dals 
aspirants da las qualitads sura menziuna-
das a moda cumulada. Gugent ni navidis 
ha il cussegl da fundaziun la finala stuì da 
decider da clamar ina persunalitad nun-
dispitaivla e cun ina acceptanza absoluta 
en l’entira Rumantschia en quest post. La 
parsura da «Medias Rumantschas» è fitg 
satisfatga da pudair preschentar  cun Riet 
Nutegn Cabiallavetta (Breil/Brail) ina 
persunalitad extraordinaria che dispona 
en gronda abundonza da tut las qualifi-
caziuns pretendidas. Suenter studis in-
tensivs a las universitads  da Turitg, Paris, 
Berlin e New York ha el gist acquistà il 
doctorat cun il predicat summa cum lau-
de per sia dissertaziun intitulada «L’iden-
titad dals Rumantschs e lur schientscha 
interrumantscha ord optica linguistica, 
culturala, sociolinguistica, economica, 
sociala, politica e religiusa».  Il nov schef-
redactur general haja ina gronda accep-
tanza en tut las regiuns rumantschas da-
mai che ses bab saja Sursilvan, sia mam-
ma Engiadinaisa, ses tat Surmiran, ses 
padrin Jauer e sia madretscha da la Val 
Schons. El saja in bun chantadur, sunia 
bain clavazin, dettia dentant era golf e 
fetschia passlung. Cabialaveta saja ultra 
da quai ina persuna giuvna, sportiva e fitg 
attractiva.

Cussegl consultativ
L’entir project vegn persequità, examinà  
ed accumpagnà d’in cussegl consultativ 
che consista dals partenaris da las medias 
existentas e dad «eminenzas grischas» da 
la Rumantschia. Ladina Heimgartner è 
respunsabla per il ressort cooperaziun, 
Martina Gammeter per il ressort quali-
tad, Silvio Lebrument per il ressort ma-
nagement ed organisaziun, Gian Michael 
(anr) ensemen cun Gian Sonder (URS) 
per il ressort sensibilisaziun da la popula-
ziun ed Johannes Flury per il resort lingua 
e cultura. En quest resort vegn el susteg-
nì dals professers universitars emeritads 
Iso Camartin, Clà Riatsch, Alexi Decurtins 
e dals novs Rico Valär (Turitg) e Matthi-
as Grünert (Friburg). La Lia Rumantscha 
metta a disposiziun il correctorat ed il 
Dicziunari Rumantsch Grischun las 
fotos. Pro Idioms è represchentada cun 
Domenic Toutsch (Engiadina) e Francestg 
Friberg (Surselva), il rumantsch grischun 
cun Bernard Cahomas, la pressa catolica 
cun Giusep Capaul (Vatican) e la cretta 
refurmada cun la decana Cornelia Cami-
chel Bromeis. L’anteriur directur da RTR 
Mariano Tschuor represchenta la claustra 
da Mariastein e la conferenza dals uvestgs 
svizzers.

Act festiv da partenza per las 
 «Medias Rumantschas»

L’act festiv che ha liug oz punct a las 
11.11.11 sin la Cuort episcopala a Cuira 
e che vegn emess direct live sin RTR a 
Cuira vegn introducì dal bainvegni da la 
presidenta dal cussegl d’administraziun 
Widmer- Schlumpf. Il nov schefredactur 
general Riet Nutegn Cabialaveta vegn a 
tegniar in discurs programatic davart si-
as visiuns perl l’avegnir da las «Medias 
Rumantschas» ed il parsura da la LR Flu-
ry e ses secretari general Gabriel èn re-
sponsabels per il program accumpignant. 
A sa preschentar vegn il Chor viril Sur-
ses, il rappunz sursilvan Ivo Orlik ed ils 
ladins Peder e Flurin e la Gruppa da saut 
da la Val Müstair.

Assister a la ceremonia vegn era 
l’uvestg rumantsch Vitus Huonder e ses 
successur in spe Martin Grichting che ha 
sco anteriur plevant da Surcuolm in’affi-
nitad speciala per ils Rumantschs. Proba-
bel vegn gist era profità da la publicità per 
proclamar cun questa chaschun l’eleczi-
un dal nov uvestg da Cuira che vegn or-
dinà  ed instituì da Pastgas en la catedra-
la da Cuira. Envidà a la festivitad da las 
«Medias Rumantschas» è l’entir pievel 
rumantsch da Tschamut fin Martina e da 
Schons fin Val Müstair.

Igl uffiern ei inclus
Il Teater Giuven Grischun dat il toc «Himmelwärts, Hölle inkl.» tenor Ödön von Horvàth

DA SUSI ROTHMUND / ANR

 � Sut la reschia da Barbara Schnei-
der da Zalön fan otg giuvenils dalla 
gruppa da Teater Giuven Grischun 
Glion actualmein las davosas empro-
vas pil toc «Himmelwärts, Hölle inkl.» 
tenor Ödön von Horvàth. Las presen-
taziuns ella baselgia S. Margreta a 
Glion han liug ils 4, 5 e 6 d’avrel, min-
tgamai allas 20.00.   Sco il directur  
dil Teater Giuven Grischun (TGG),  
Roman Weishaupt, ha declarau a ca-
schun d’ina viseta ad ina emprova, 
fuv’ei  previu da far teater el Cinema sil 
Plaz a Glion. 

Damai che la gruppa seigi uonn den-
ton aschi gronda – ella dumbra numna-
damein otg giuvenils che fan teater plus 
Asa S. Hendry che fa ina hospitanza – ha 
il TGG stuiu semetter alla tscherca da 
localitads ed ina tribuna pli gronda. 

Cunquei che Weishaupt haveva gia 
inscenau la cumedia criminala historica 
«Comander» avon la baselgia S. Margre-
ta a Glion, ha el contactau la baselgia 
evangelica: «Jeu savevel ch’els ein aviarts 
per tals projects ed ils responsabels ein 
era immediat stai promts da metter a 
disposiziun a nus la baselgia. 

Quei ei in liug ideal per in toc cun 
ina tematica che pertucca in mund em-
pau fantastic enzanua denter tschiel e 
tiara.» 

Cumedia infernala
Aschia survescha igl altar ussa sco tribu-
na – in maletg da tribuna empau nunu-
sitau pils aspectaturs – denton zun adat-
tau per inscenar quella cumedia infern-
ala. Neu da l’auter mund emprova la 
mumma da Luisa da promover la carrie-
ra da cantadura da sia feglia. Sogn Pieder 
persunalmein incarichescha ella sco 
agent ed era il giavel semischeida dente-
ren cun ina offerta immorala. Salid etern 
ni carriera sco superstar? «En nies toc ac-
tual va ei per success», ha Barbara Schnei-
der declarau. Igl ei gia la tschunavla ga 
ch’ella fa reschia per la gruppa dil TGG 
Glion. Autras ga sviluppava ella in toc 
ensemen culs giuvenils, quella ga eis ei 
auter. Las acturas ed ils acturs emprendan 
las rollas aschia sco ellas ein vegnidas 
screttas da Horvàth, e tut il text plidau ei 
originals. Schneider ha concediu d’esser 
sesmarvegliada, con spert ch’ils giuvenils 
han fatg progress. Ei seigi bein ina sfida 
da luvrar cun acturas ed acturs laics, mo 
atgnamein lavuri ella a moda semeglion-
ta sco cun profis. Secapescha seigi ei d’in-
termediar bia savida da basa necessaria 
per la professiun d’actur. All’entschatta 
dallas emprovas fa Schneider pil solit ina 
cuorta meditaziun culs giuvenils e cunti-
nuescha allura cun differents exercezis, 
quels fetschi ella buca cun profis. Culs 
exercezis intermediescha ella dinamica 
da gruppa, ei va era per trenar concentra-

ziun, moviment ed emoziuns. Adina pu-
spei dat ei discussiuns, davart il far teater 
ed il cuntegn dil toc. Tiel TGG empren-
dan ils giuvenils da giugar ina rolla a mo-
da autentica, ei san sviluppar la segirtad 
da sesez. «Aschia san ei seviver en lur rol-
la e giugar a moda autentica sin tribuna, 
senza stuer far pli ch’in ton teater», ha la 
regissura declarau.

Esser enzatgi auter
Naomi Arpagaus da Laax fa l’emprema ga 
teater cul TGG. Quei plai fetg bein alla 
giuvna da 19 onns che frequenta actual-
mein il precuors alla scola d’art a Cuera 
e ha la finamira da studegiar ad ina 
scol’aulta d’art. «Nus essan ina grondiu-
sa gruppa ed igl ei bi d’esser en in contu-
orn nua ch’ins sa empruar ora tut», ha la 
giuvna manegiau. Ella cumedia infer-
nala da Horvàth gioga ella il regissur as-
sistent – in veritabel alcoholicher. Gia 
dall’emprova ei semussau ch’ella fa quei 
cun bien dun teatralic. All’entschatta 
seigi ei stau dètg grev da seviver ella rol-
la dil bueder, mo la finfinala seigi ella 
vegnida viaden dètg spert. Sco Sabrin 
Derungs da Vella eis ella leda da saver 
profitar dalla savida dalla regissura da 
professiun. Il giuven da 18 onns stat la 
secunda ga sin tribuna cul TGG e ha era 
avon fatg enzacontas experientschas da 
teater. El ei tschaffaus dil virus da far tea-
ter e fascinaus dalla pusseivladad da sa-

ver viver ora la fantasia e saver esser per 
in mument in’autra persuna.

Autoconfidonza e cunfins
Tenor Weishaupt sto il TGG mintg’onn 
far dabia reclama per ch’ils giuvenils sap-
pien insumma ch’ei dat quella purschida. 
Il diember da participonts svarieschi dad 
onn tier onn. Magari detti quei leaders 
che motiveschian era cumpogns ed autras 
ga seigi ei pli difficil d’anflar avunda giu-
gadurs. Premissas specialas ston ils giuve-
nils buc haver per far teater cul TGG. «Els 
ston semplamein haver interess e mar-
veglias ed esser promts da seschar en sin 
quei che schabegia», ha Weishaupt expli-
cau. Tiel TGG sappien ils giuvenils far 
l’experientscha da sefatschentar intensi-
vamein cun in toc e la tematica, denton 
era da s’integrar ella gruppa e d’anflar ils 
agens cunfins e l’autoconfidonza. La fina-
mira dil TGG seigi da porscher in «teater 
professiunal» cun tut quei ch’ei drovi leu-
tier sco per exempel glisch, costums e se-
capescha ils exercezis cun regissurs da 
professiun. Ils biars fan teater ina tochen 
duas ga cul TGG, auters era pli ditg. 
Schneider ha constatau ch’igl engaschi dil 
TGG porta fretg e ch’ils acturs fan pro-
gress. Singuls seigien perfin sedecidi per 
ina via artistica e lessien frequentar ina 
scolaziun da teater ni era da film.

Ulteriuras informaziuns: https://jungestheater.gr

La gruppa dil TGG Glion dat la cumedia infernala «Himmelwärts, Hölle inklusive» tenor 
Ödön von Horvàth.  FOTOS S. ROTHMUND

Fan gronda lavur per la promoziun dils giuvens acturs da teater: Il directur dil TGG Roman 
Weishaupt e la regissura Barbara Schneider.

Niev capital da maximal 30 milliuns per la  
Andermatt-Sedrun Sport SA 

La radunonza generala dall’Andermatt-Sedrun Sport SA ha elegiu Hans Regli el cussegl d’administraziun
 � (anr/sr) Alla radunonza generala 

dalla sonda vargada dall’Andermatt-
Sedrun Sport SA han acziunarias ed 
acziunaris approbau da crear niev ca-
pital el volumen da maximalmein 30 
milliuns francs.  Quei pass ei staus ne-
cessaris per che l’interpresa sappi adem-
plir las cundiziuns per finanziar projects 
dalla nova politica regiunala. Sco l’An-
dermatt-Sedrun Sport SA scriva en in 
communicau als mieds da massa, ei il 
president communal d’Andermatt, 
Hans Regli, vegnius elegius da niev el 
cussegl d’administraziun. El remplazza 
Yvonne Baumann. L’Andermatt-Sedrun 
Sport SA sa mirar anavos sin in onn da 
fatschenta intensiv (entschatta october 
2017 entochen fin settember 2018). 
Malgrad la biara neiv che havess pudiu 
empermetter records, ei il resultat buca 
staus aschi buns. Quei pervia dallas bia-
ras fins da jamna cun schliatt’aura. En 

cumparegliaziun cugl onn da fatschenta 
2016/17 ha la sviulta dallas pendicula-
ras denton pudiu vegnir augmentada 
per tschun pertschien. Era ils Skierdays 
han mussau cun siat pertschien ina ten-
denza positiva. Igl onn da fatschenta ei 
staus marcaus dallas lavurs da construc-
ziun per la realisaziun dalla colligiaziun 
Andermatt-Sedrun ch’ei vegnida inau-
gurada ed aviarta ils 22 da december 
2018. La radunonza generala ha appro-
bau il quen dil 2017/18 che presenta ina 
sperdita da biebein 6,9 milliuns francs. 
Baumann, Franz-Xaver Simmen e Mat-
thias Jäggi ein sorti dil cussegl d’admi-
nistraziun. Ils commembers ch’ein stai 
en elecziun ein vegni reelegi ed era il pre-
sident dil cussegl d’administraziun, Sa-
mih Sawiris ei vegnius confirmaus en siu 
uffeci. Regli ei vegnius elegius da niev el 
cussegl d’administraziun e remplazza 
Baumann.

L’Andermatt-Sedrun Sport SA ha salvau la sonda sia radunonza generala e presentau il 
quen dil 2017/18 cun ina sperdita da biebein 6,9 milliuns francs. FOTO S. ROTHMUND 

